
Kutz kontseilariak Nafarroako Gurutze Gorriko presidenteari harrera egin dio, erakundeak 145 urte bete dituela eta 
Kontseilariari 1864ko sorrera aktaren kopia eman dio 
2009ko uztailak 28, asteartea. Osasun kontseilariak, Maria Kutz Peironcelyk, Nafarroako Gurutzeko Gorriko presidentea, Joaquin Mencos, hartu du gaur bulegoan, Foru Erkidegoan erakundea sortu zela 145 urte bete direla eta. Mencosek erakundearen sorrera aktaren kopia eta transkripzioa eman dizkio kontseilariari. Zehazki, 1864ko uztailaren 5ean sortu zen Espainiako Gurutze Gorriaren lehen Batzarra, Iruñan. 
Nafarroako Gurutze Gorriak 145 urte bete ditu

Nafarroakoa da Espainiako Gurutze Gorriaren Batzarrik zaharrena: 1864ko uztailaren 5ean sortu zen Iruñan, estatuko Batzarra baino egun bat lehenago. Zortzi urte geroago jarri zituzten praktikan erakundearen printzipioak zortzi boluntariok, Nicasio Landa doktorea buru zutela: Orokietako batailan parte hartu zuten 1872an, Hirugarren Karlistadan, zaurituak sendatzeko. Gurutze Gorriko kideak neutralak zirenez, alfontsotar bandoaren eta bando karlistaren arteko bitartekari izan ziren. Gurutze Gorrikoek lortu zuten Lizarran borrokak etetea, zauritu alfontsotarrak gotorlekutik ateratzeko; baita Iruñan ere, alderdi karlistako zaurituen konboiak pasatzen uzteko.

Espainiako Gurutze Gorriaren lehen ospitalea 1874an jarri zuten martxan, Tafallan, Gendulaingo Jauregian. XIX. mendea amaitu baino lehen, Gurutze Gorriko lehen boluntario nafarrak Kubara joan ziren, Espainiako Gurutze Gorriko beste erizain batzuekin batera. Horren harian, erakundeari egokitu zioten Kuban eta Filipinetan borrokan aritu ziren soldadu espainiarrak aberriratzea, 1896tik 1900era.
145 urte igaro dira

Nafarroako Batzarrak hainbat egoitza eduki ditu, zerbitzuak egokitzeko asmoarekin. Orain Gurutze Gorriaren ospitale zaharreko lurretan dago; izan ere, 1998ko ekainaren 27an Iruñako Leire kaleko 6. zenbakira eraman zuten egoitza. Orain, egoitza horretan azken puntako teknologiak eta azpiegiturak dauzkate, garaiari egokituta lan egiteko.
Gaur egun, Nafarroan 11.700 bazkide eta 1.700 boluntario aktibo daude tokiko 18 batzarretan. Nafarroako Gurutze Gorriak sektore ahulenen premiei egokitzen jarraitzen du, gizartea etengabe bilakatzen baita.

Zerbitzu garrantzitsuenak hauek dira, besteak beste: sorospena eta larrialdiak; etorkinentzako gizarte esku-hartzea, prestakuntza eta enplegu bilaketa; adinduentzako eta adingabeentzako arreta; eta ingurumena.

Gurutze Gorria zabaldu zen osasun alorrean hutsune handi bat betetzeko, osasun garraioa, ospitaleak eta odol-bankuak jartzeko, besteak beste. 
Mugimenduaren oinarrizko printzipioak

Nazioarteko Gurutze Gorriaren eta Ilargierdi Gorriaren oinarriko printzipioak 1965. urtean aldarrikatu zituzten, Gurutze Gorriaren Nazioarteko XX. Biltzarrean. Ordudanik, ehunka mila pertsonek bat egin dute oinarri horiekin, mundu osoan.

Gizatasuna. Gurutze Gorriaren eta Ilargierdi Gorriaren Nazioarteko Mugimenduaren  helburuak dira, batetik, gudu-zelaietako zauritu guztiei laguntzea, inor diskriminatu gabe; eta bestetik, gizakien sufrimendua prebenitzea eta arintzea. Horretarako, bizitza eta osasuna babestearen eta gizakiak errespetatzearen alde egiten du. Halaber, elkar ulertzea, adiskidetasuna, elkarlana eta herrien arteko bake iraunkorra sustatzen ditu.
Inpartzialtasuna. Gurutze Gorriaren eta Ilargierdi Gorriaren Nazioarteko Mugimenduak  ez ditu bereizten nazionalitateak, arrazak, erlijioak, gizarte mailak eta kredo politikoak. Gizakiei sufrimenduaren arabera laguntzea besterik ez du helburu: gizakiek dauzkaten premiak betetzen saiatzen da eta premia larrienei ematen die lehentasuna.
Neutraltasuna. Jende guztiaren konfiantzari euste aldera, Mugimenduak ez du borroketan parte hartzen, ezta politika, arraza, erlijio eta ideologia arloko eztabaidetan ere.
Independentzia. Gurutze Gorriaren eta Ilargierdi Gorriaren Mugimendua independentea da. Mugimenduak botere publikoak ditu lagun gizaldeko jardueretan eta hainbat herrialdetako legeak bete behar ditu. Hala ere, elkarte nazionalek autonomiari eutsi behar diote, beti funtsezko printzipioen arabera lan egiteko.
Borondatezko lana. Erakundeak borondatezko laguntza ematen du, eskuzabaltasun osoz.
Batasuna. Herrialde bakoitzak Gurutze Gorriaren elkarte bat edo Ilargierdiaren elkarte bat bakarrik eduki dezake. Elkarteak jende guztiaren eskura egon behar du eta lurralde osoan egin behar ditu gizaldeko jarduerak.
Unibertsaltasuna. Gurutze Gorriaren eta Ilargierdi Gorriaren Nazioarteko Mugimendua unibertsala da; elkarte guztiek eskubide berberak eta elkar laguntzeko betebeharra dauzkate. Mugimendua unibertsala denez, kide guztiek balio berberak dituzte eta herriak hurbiltzeko eta bakea zabaltzeko helburua dute. Kideak dira Gurutze Gorriaren eta Ilargierdi Gorriaren elkarte nazionalak, Gurutze Gorriaren Nazioarteko Batzordea eta Gurutze Gorriaren eta Ilargierdi Gorriaren Elkarteen Nazioarteko Federazioa.

